Полный сборник канонов и молитв святителю Николаю,

архиепископу Мирликийскому
Другой канон из службы 

на перенесение мощей

Глас 4

Начало канона см. 01 - Начало канонов.doc
Песнь 1

Ирмос: Отверзу уста моя, и наполнятся Духа, и слово отрыгну Царице Матери, и явлюся, светло торжествуя, и воспою, радуяся, Тоя чудеса.

Припев: Святителю отче Николае, моли Бога о нас
.

Просвети душу и сердце, молю Ти ся, Светодавче, твари Содетелю, дар подаждь ми воспеванием пети Твоего угодника пречестнаго, имже мир от скорби избави. (Дважды.)

Слава: Небесную ты обрет премудрость, яко таланта врученнаго, благоупотребил еси: тою бо, разорив противобожную лесть, умудрил еси люди Божественным учением.

И ныне, Богородичен: Зачинается Превечный, и совершенный обновляется, из Отроковицы Детищ раждается, Егоже проповедал еси во двою существу, во единей же ипостаси, Богоблаженне.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 3

Ирмос: Твоя песнословцы, Богородице, живый и независтный Источниче, лик себе совокупльшия, духовно утверди, в Божественней Твоей славе венцев славы сподоби.

Печальнии тя обретохом крепкое утешение, помраченнии – свет, и злых изменение иже скорбьми одержимии, священнейший отче. (Дважды.)

Слава: Святителю Николае, Божия уста быв, из уст волка неприязненна люди избавил еси, славне, и привел еси Творцу дар, даяй исцеление всем.

И ныне, Богородичен: Един родитися изволи плотию из Тебе, выше слова сый Слово, Богомати пречистая, избравый слугу Себе и учителя народом иерарха Николая.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.)

(Если по 6-й песни читается акафист, то перед седальнами читаем кондак и икос.)

Седален, глас 4

Удивил еси, Владыко, святителя Твоего во странах, подав ему чудес благодать недуги различныя от человек отгоняти и сущия во узах избавляти, обидимыя же от лютых изымати. Емуже молебно вопием: святый Николае, избави нас от враг наших.

Слава, и ныне, Богородичен
Нечистых помышлений моих множества и безместных мыслей обуревания кто изрещи может, Пренепорочная? Настояния же бесплотных враг моих и сих злобу кто исповесть? Но Твоею мольбою, Благая, сих ми всех избавление даруй.

Песнь 4

Ирмос: Неизследный Божий совет, еже от Девы воплощения Тебе, Вышняго, пророк Аввакум усмотряя, зовяше: слава силе Твоей, Господи.

Начальна, богогласе, Света Божия причастием вторый явился еси, сиянием просвещающ, мрачныя, яко рачитель добродетели, преизящен славою. (Дважды.)

Слава: Избави стадо твое от греховныя бури, бед же и волн противных, вводя ны присно к пристанищем безволненным, Спасительными твоими молитвами.

И ныне, Богородичен: Естеством несказанно вышняго Света, милосердием пребогатаго рождшая неизреченно, обнищавшия ны, Пречистая, Божиими дары обогати.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 5

Ирмос: Ужасошася всяческая о Божественней славе Твоей: Ты бо, неискусобрачная Дево, имела еси во утробе над всеми Бога и родила еси безлетнаго Сына, всем воспевающим Тя мир подавающая.

Многим чудотворением красне нозе стяжав, всем благая благовестил еси, от вражды ветхия свободны творя Божественным учением. Спаси ны, священноначальниче. (Дважды.)

Слава: Бога благоволением на хребет морский всед и со благоговейными мужи многу пучину прешед, ко граду Барску пришел еси, блаженне Николае.

И ныне, Богородичен: Щит верным, Божия Мати Дево, Тя воистинну славим, ангельски зовуще Ти: радуйся, Благословенная и Благодатная, слышание и глаголание страшно и дивно покоище Владыце твари всякия.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 6

Ирмос: Божественное сие и всечестное совершающе празднество, богомудрии, Богоматере, приидите, руками восплещим, от Нея рождшагося Бога славим.

Люди Божия ко спасению устроивый во плоти Явльшагося многия ради благости, проповедниче Николае и язык учителю, спаси ны наставлением твоим. (Дважды.)
Слава: Имевый путь море и стези воды, умоли у Господа, еже нам море житейское преплыти без вреда и стезею вод слезных достигнути Царствие Небесное.

И ныне, Богородичен: Ты дверь Царя небес и храм славы Его, Дево всепетая, отверзи нам двери милосердия и введи ны молитвами Твоими в жилища небесныя славы.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.) Слава, и ныне.

Кондак, глас 3

Взыде, яко звезда, от востока до запада твоя мощи, святителю Николае, море же освятися шествием твоим, и град Барский приемлет тобою благодать: нас бо деля явился еси чудотворец изящный, предивный и милостивый.

Икос

Воспоим ныне святителя песньми, мирским людем пастыря и учителя, да молитвами его просветимся: сей бо явися чист весь, нетленен духом, Христу принося жертву непорочну, чисту, Богу благоприятну, яко святитель, очищен душею и телом. Темже сый истинно Церкви предстатель и поборник сея и чудотворец изящен, предивен и милостив.

(Если читается акафист, то кондак и икос читаются по 3-й песни, перед седальнами.)

Песнь 7

Ирмос: Не послужиша твари богомудрии, паче Создавшаго, но, огненное прещение мужески поправше, радовахуся, поюще: препетый отцев Господь и Бог, благословен еси.

Вещей суетством всему уму человеческому обуявшу, яко солию, даждь цельбу словом твоим и пети Господеви научи: препетый отцев Господь и Бог, благословен еси. (Дважды.)

Слава: О, преславная твоя чудеса, яже сотворил еси! Недуги бо исцеляеши и бед избавляеши, всем вопити повелевая Господеви: препетый отец наших Боже, благословен еси.

И ныне, Богородичен: Нашему смирению заступница и стена, Богородительнице чистая, Ты еси. Иже раби Твои суще, всегда вопием Господеви: препетый отец наших Боже, благословен еси.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 8

Ирмос: Отроки благочестивыя в пещи Рождество Богородичо спасло есть, тогда убо образуемое, ныне же действуемое, вселенную всю воздвизает пети Тебе: Господа пойте, дела, и превозносите во вся веки.

Возрасл еси, яко свет благоуханен, мирския земли, славне, всем принося благоуханныя вони, целебныя дары хвалящим тя и поющим: Господа воспевайте, дела, и превозносите Его во вся веки. (Дважды.)

Слава: Искапавый Божия благодати сладость, яко гора масличная елей, море имел еси путь, безбедствен благодатию Господа, Емуже сладце зовем: Господа воспевайте, дела, и превозносите Его во вся веки.

И ныне, Богородичен: Ликов премирных со удивлением раждаеши и пребываеши присно Дева: Слово бо родила еси, Человека бывша непреложна Божеством, Емуже вси поем: Господа воспевайте, дела, и превозносите Его во вся веки.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 9

Ирмос: Всяк земнородный да взыграется, духом просвещаемь, да торжествует же безплотных умов естество, почитающее священное торжество Богоматере, и да вопиет: радуйся, всеблаженная Богородице, чистая Приснодево.

Память твоя днесь приносит празднество, апостольский лик и мученический собор радуется и праведнии дуси, вернии же тя песньми славим, вопиюще: от всех скорбей, святителю Христов, избави ны. (Дважды.)

Слава: Преславная память твоя нам возсия, светло просвещающи верныя, святителю Христов Николае мудре. Темже молим тя: помяни всех нас и от противныя напасти всякия молитвами твоими избави.

И ныне, Богородичен: Умертви наша плотския страсти и похоти, Богородительнице чистая, устави и страстей наших бурю, утоли волнение помыслов, укрепи, Благословенная Пречистая, сердца верно чтущих Тя, Заступницу.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Окончание канона см. 14 - Окончание канонов.doc
� Этот припев повторяется перед первыми двумя (или тремя, если есть третий) тропарями канонов святителю Николаю, в каждой песне.

